
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

ঢালু পথের মেহেদী-বন ছাড়ি’

মরা-নদীর চড়ায় নামে গাড়ি,

বালুর চড়ায় চলছে ডুলি—

বেহারাদের শুনছি বুলি,

ডুলির মাঝে

সেদিন সাঁঝে

চলে  ছোট্ট মেয়ে শ্বশুরবাড়ি মাথায় সিঁদুর মেখে;

আমি  দেখেছিলাম গরুর গাড়ির থেকে।



সন্ধ্যা তখন ঘনিয়ে আসে ক্রমে,

পাহাড়-তলে আঁধার আসে জ’মে;

শালের বনের আড়াল থেকে

শেয়ালগুলো উঠল ডেকে,

এমন ক্ষণে

পূব-গগনে

জাগে  শুক্লা একাদশীর শশী সকল আঁধার ঢেকে;

আমি  দেখেছিলাম গরুর গাড়ির থেকে।



মাদার-তলার আঁধার ফাঁকে ফাঁকে

আলো-ছায়ার আল্পনা কে আঁকে?

পথের-পাশের পাথরকুচি—

ফুল ধরেছে গুছি গুছি,

তারই ধারে

মেথির ঝাড়ে

কত জোনাক্ মেয়ে আলোর প্রদীপ যাচ্ছে রেখে রেখে;

আমি  দেখেছিলাম গরুর গাড়ির থেকে।

